Antur yr Actau


“Diolch yn fawr, Ffelics!”
Actau pennod 25, adnod 1– 12
Mae’n siŵr fod Ffestus yn fflamio’r cyn-raglaw, Ffelics, wrth gymryd drosodd y swydd fel Rhaglaw Jwdea.  Tri diwrnod i fewn i’r job ac mae ganddo broblem – carcharor o’r enw Paul, sy’n dal i ddisgwyl dyfarniad y llys a hynny ers dwy flynedd!  Pan mae Ffestus yn mynd i Jerwsalem i ddweud “How di dw” wrth arweinwyr yr Iddewon, maen nhw’n gweld cyfle i ddefnyddio’r rhaglaw newydd i gael at Paul.  Ond mae Ffestus yn fwy o ddyn na Ffelics ac mae’n mynnu bod cyhuddwyr Paul yn dod i fyny i Gesarea i gyhuddo Paul unwaith eto (ac er mwyn iddo fo’i hun, fel dyn dieithr, glywed y “ffeithiau”).  Yr un ydy canlyniad y gwrandawiad newydd hefyd – mae Paul yn amddiffyn ei hun yn llwyddiannus, ond achos bod Ffestus am ennill ychydig o boblogrwydd gyda’r Iddewon mae’n holi Paul ydy o’n barod i fynd i Jerwsalem i sefyll ei brawf.  Doedd dim hawl gan farnwr Rhufeinig i symud lleoliad achos llys heb i’r cyhuddedig gytuno. “Dim ffiars o beryg!” meddai Paul (mewn geiriau eraill!) achos roedd yn gwybod na fyddai’r achos yno yn un teg ac efallai y byddai’r Iddewon yn ymosod arno. “Mae’n well gen i gymryd yr hawl sy gen i i fynd i Rufain a chael achos llys o flaen yr Ymerawdwr “.  Roedd ei ateb yn fanna o’r nefoedd i Ffestus – mae’n mynd i gael gwared o broblem roedd wedi ei hetifeddu, ac osgoi gorfod gwneud penderfyniad fyddai naill ai

a. yn annheg i Paul, achos ei fod yn ddi-euog 
neu

b. yn ei wneud yn amhoblogaidd gydag Iddewon pwysig Jerwsalem.
Felly mae Paul yn mynd i gael trip i Rufain!  Mae am fynd reit i’r top! Ac mae’n mynd i gael gard Rhufeinig i’w gadw’n ddiogel ar y ffordd yno.

Clyfar te!
Ac ar ôl y fath ddechrau yn y swydd, dw i ddim yn synnu bod Ffestus druan wedi marw ar ôl dim ond dwy flynedd yn y gwaith!

Pwy fyddai’n meddwl y byddai arestio Paul yn Jerwsalem yn arwain yn y diwedd at bregethu’r Efengyl yn Rhufain!  Mae Duw yn gallu defnyddio hyd yn oed y pethau gwael sy’n digwydd i ni er daioni.

